
Sarajevo, 08.11.2018. 

Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“, broj 49/06 i 76/11 i 89/11; u daljem tekstu: Zakon), rješavajući po prigovoru XXX XXX iz Sarajeva protiv KJKP „Vodovod i kanalizacija“ d.o.o Sarajevo, zbog obrade podataka o broju članova njegovog domaćinstva, Agencija za zaštitu ličnih podataka u Bosni i Hercegovini, d o n o s i :
R J E Š E NJ E

I. Prigovor XXX XXX iz Sarajeva protiv KJKP „Vodovod i kanalizacija“ d.o.o Sarajevo, zbog obrade podataka o broju članova njegovog domaćinstva, usvaja se kao osnovan.
II. Nalaže se KJKP „Vodovod i kanalizacija“ d.o.o Sarajevo da obrađuje vjerodostojne i tačne lične podatke XXX XXX iz Sarajeva, te da dokumentaciju o broju članova zajedničkog domaćinstva čuva u vremenskom periodu koje je potrebno za ispunjenje svrhe za koju su podaci prikupljeni.

III. KJKP „Vodovod i kanalizacija“ d.o.o Sarajevo je dužan u roku od 15 dana od dana prijema rješenja dokumentovati broj članova domaćinstva XXX XXX iz Sarajeva, te o provedenom dokumentovati dostaviti obavijest Agenciji za zaštitu ličnih podataka u Bosni i Hercegovini.
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila prigovor XXX XXXX iz Sarajeva (u daljem tekstu: podnosioc prigovora) protiv KJKP „Vodovod i kanalizacija“ d.o.o Sarajevo (u daljem tekstu: ViK). U prigovoru se navodi da stanuje u zgradi u kojoj se očitanje potrošnje vrši na zajedničkom vodomjeru. Ističe da mu nije jasno na koji način, kojim putem i od koga je ViK dobio podatak o broju članova njegovog domaćinstva.

U prilogu, podnosioc prigovora je dostavio kopiju računa broj: 4246074 iz 2002. godine, kopiju računa broj: 7040350 iz 2004. godine i kopiju računa broj: 33660150 iz 2018. godine.

Uvidom u kopiju računa broj: 4246074 iz 2002. godine i kopiju računa broj: 7040350 iz 2004. godine izdanim na ime podnosioca prigovora, Agencija je utvrdila da je u rubrici „Broj stanara u stanu“ navedeno da u stanu za koji je račun izdan stanuju 4 lica.

Uvidom u kopiju računa broj: 33660150 iz 2018. godine izdanim na ime podnosioca prigovora, Agencija je utvrdila da je u rubrici „Broj stanara u stanu“ navedeno da u stanu za koji je račun izdan stanuju 3 lica.

Agencija je aktom broj: UP1 03-1-37-1-129-2/18 ZL od 29.06.2018, tražila od ViK-a da dostavi izjašnjenje na navode iz prigovora, te da dostavi informaciju na koji način i od koga je ViK dobio podatak da je u 2002. i 2004. godini broj članova domaćinstva podnosioca prigovora na osnovu kojeg se vrši obračun potrošnje vode bio 4 stanara, dok je u 2018. godini broj članova njegovog domaćinstva 3 stanara i dokaze za iznesene tvrdnje.

Obzirom da ViK u ostavljenom roku nije dostavio traženo izjašnjenje, Agencija je aktom broj: UP1 03-1-37-1-129-3/18 ZL od 02.08.2018. urgirala na dostavi istog.

ViK je aktom broj: 950-1/18 od 07.08.2018. dostavio izjašnjenje u kojem se navodi da je u njihovoj bazi evidentovan podnosioc prigovora kao potrošač sa 3 člana domaćinstva od 09.04.2004. i danas.

U izjašnjenju se dalje navodi da ViK nije u mogućnosti retroaktivno provjeriti i dokumentovati izmjenu broja članova domaćinstva podnosioca prigovora, obzirom da je u skladu sa odredbama člana 9. stav (1) alineja 2. Zakona o arhivskoj djelatnosti Kantona Sarajevo („Sl. novine KS“ broj: 2/00 i 3/05), član 5.-9. Uredbe o organizovanju i načinu vršenja arhivskih poslova u pravnim licima u FBiH („Sl. novine FBiH“ broj: 12/03) i člana 41. Statuta Kantonalnog javnog komunalnog preduzeća „Vodovod i kanalizacija“ d.o.o. Sarajevo, donesena je „Lista kategorija registraturne građe s rokovima čuvanja“, u kojoj je pod rednim brojem 217 određeno da se nalozi za izmjene matičnih podataka potrošača čuvaju 2 godine. ViK napominje da je u tom periodu sve izmjene uz ovlasti izabranog upravitelja-upravnika mogao prijavljivati ovlašteni predstavnik stanara.

Aktom broj: 950-2/18 od 07.08.2018. godine, u kojem je navedeno identično izjašnjenje kao u aktu broj: 950-1/18, ViK je u prilogu dostavio print screen iz baze za podnosioca prigovora i stranicu Liste kategorija registraturne građe s rokovima čuvanja ViK-a.

U provedenom postupku, Agencija je utvrdila sljedeće:
Podnosioc prigovora je korisnik komunalne usluge u zgradi u kojoj se obračun potrošene vode vrši putem zajedničkog vodomjera.

ViK je do 09.04.2004. godine obračun pripadajućeg dijela očitane količine vode i fakturisanje podnosiocu prigovora vršio za 4 člana domaćinstva.

Od 09.04.2004. godine pa do danas, ViK obračun pripadajućeg dijela očitane količine vode i fakturisanje podnosiocu prigovora vrši za 3 člana domaćinstva.

ViK ne može dokumentovati na koji način i od koga je dobio podatak o promjeni broja članova domaćinstva od 09.04.2004. godine.

Prigovor je osnovan.
Zakon predstavlja osnovnu legislativu koja neposredno određuje obradbu ličnih podataka. U skladu sa članom 1. Zakona, njegov osnovni cilj je da svim licima na teritoriju Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a osobito pravo na privatnost i zaštitu podataka u pogledu obrade ličnih podataka koji se na njih odnose. 

U skladu sa članom 3. Zakona: 

· ”lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica;

· obrada ličnih podataka je bilo koja činidba ili činidbe koje se obavljaju nad podacima, bilo da je automatska ili ne, a posebice prikupljanje, unos, organizovanje, pohrana, preinaku ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;

· kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.” 
U skladu sa navedenim definicijama, VIK je kontrolor u smislu člana 3. Zakona koja obrađuje lične podatke podnosioca prigovora, te koji je u svrhu obračuna pripadajućeg dijela očitane količine vode i fakturisanje do 09.04.2004. u svojoj bazi imao evidentovano da podnosioc prigovora u svom domaćinstvu ima ukupno 4 člana, dok je od 09.04.2004. evidentovano da ima 3 člana.

U članu 4. Zakona propisana su osnovni principi obrade ličnih podataka kojih su obavezni da se pridržavaju svi kontrolori. Zakon u članu 4. stav (1) tačka d) propisuje da je kontrolor obavezan da obrađuje samo vjerodostojne i tačne lične podatke, te ih ažurirati kada je to potrebno. Princip vjerodostojnosti obrade ličnih podataka podrazumijeva da kontrolor u svako doba može utvrditi porijeklo ličnih podataka.

Također, Zakon u članu 4. stav (1) tačka f) propisuje da je kontrolor obavezan obrađivati lične podatke samo u vremenskom periodu potrebnom za ispunjenje svrhe za koju su podaci prikupljeni.
Podnosioc prigovora navodi da mu nije jasno na koji način, kojim putem i od koga je ViK dobio podatak o broju članova njegovog domaćinstva.

ViK u izjašnjenju dostavljenom Agenciji navodi da nije u mogućnosti retroaktivno provjeriti i dokumentirati izmjenu broja članova domaćinstva podnosioca prigovora, te kao razlog navodi da je u skladu sa članom 9. stav (1) alineja 2. Zakona o arhivskoj djelatnosti, članu 5. – 9. Uredbe o organizovanju i načinu vršenja arhivskih poslova u pravnim licima u FBiH i članu 41. Statuta Kantonalnog javnog komunalnog preduzeća „Vodovod i kanalizacija“ d.o.o. Sarajevo, donio „Listu kategorija registraturne građe s rokovima čuvanja“, kojom je propisano da se nalozi za izmjene matičnih podataka potrošača čuvaju 2 godine.

Nesporno je da je korisnik usluge obavezan pisanim putem obavijestiti ViK o svakoj promjeni koja je od uticaja na međusobne odnose, kao npr. promjena vlasništva, promjena koja se odnosi na broj članova domaćinstva korisnika usluge i sl. 

Nadalje, činjenica je da je ViK podatak o broju članova domaćinstva podnosioca prigovora prikupio u svrhu obračuna i fakturisanja potrošene vode putem zajedničkog vodomjera. 

Naime, neupitno je pravo ViK-a da ima tačne podatke o registriranim korisnicima i o broju članova svakog pojedinačnog domaćinstva. Također, obaveza ViK-a je da obrađuje tačne podatke o broju članova domaćinstva, da u svakom trenutku može utvrditi način na koji je došao do podatka o broju članova domaćinstva, te da dokumentaciju na osnovu koje je utvrđen broj članova čuva tokom aktuelnog obračunavanje i fakturisanja potrošene vode.

Dakle, ViK je bio dužan čuvati dokumentaciju na osnovu koje podnosiocu prigovora vrši obračun i fakturisanje potrošene vode za ukupno 3 člana njegovog domaćinstva.

Međutim, protivno navedenome, ViK je u periodu u kojem je podatak o broju članova zajedničkog domaćinstva osnov za obračun i fakturisanje potrošene vode, uništio dokument na osnovu kojeg podnosiocu prigovora vrši obračun pripadajućeg dijela očitane količine vode i fakturisanje, pozivajući se na Listu kategorija registraturne građe sa rokovima čuvanja, donesenu od strane ViK-a. 

Dakle, ViK obrađuje nevjerodostojan podatak o ukupnom broju članova zajedničkog domaćinstva podnosioca prigovora, usljed čega je došlo do povrede principa iz člana 4. stav (1) tačka d) Zakona.

Lista kategorije registraturne građe sa rokovima čuvanja koju je donio ViK, a koja je odobrena od strane arhiva, ne može biti pravni osnov, odnosno opravdanje, za uništavanje dokumenta na osnovu kojeg ViK trenutno podnosiocu prigovora obračunava i fakturiše potrošenu vodu. Odgovornost je isključivo na ViK-u koji je donio listu kategorija, odnosno koji još uvijek istu primjenjuje. Uništavanjem dokumenta na osnovu kojeg se podnosiocu prigovora vrši obračun pripadajućeg dijela očitane količine vode i fakturisanje je protivno članu 4. stav (1) tačka f) Zakona.

Obaveza ViK-a je da u konkretnom slučaju utvrdi tačan broj članova zajedničkog domaćinstva podnosioca prigovora, te da dokument sa podatkom o broju članova domaćinstva čuva u vremenskom periodu u kojem je taj podatak osnov za obračun potrošene vode. Iz tog razloga, ViK-u je izrečeno upozorenje iz tačke II. dispozitiva ovog Rješenja.

U skladu sa navedenim, Agencija je utvrdila da ViK obrađuje nevjerodostojan podatak o ukupnom broju članova zajedničkog domaćinstva podnosioca prigovora, te da je ViK uništio dokument na osnovu kojeg je utvrdio podatak o broju članova. Navedeno postupanje ViK-a je protivno principu iz člana 4. stav (1) tačka d) i f), koji obavezuje kontrolore da obrađuju samo vjerodostojne i tačne lične podatke, te ih ažurirati kada je to potrebno i samo u vremenskom periodu potrebnom za ispunjenje svrhe za koju su podaci prikupljeni.
Na osnovu naprijed navedenog, a u skladu sa članom 40. stav (2) tačka e) Zakona, riješeno je kao u dispozitivu ovog rješenja.

Pouka o pravnom lijeku:
Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.

